
«Hizkuntzen %90-95 desagertuko dira ehun urtean» 

J. G. - DONOSTIA 

Tove Skutnabb-Kangasentzat hizkuntza da «giza ezaugarri garrantzitsuena, urratu ezin daitekeena». Nazioarteko erakundeek eta hezkuntza sistema gehienek ez dituztela nahikoa babesten eta «hizkuntz genozidioa» egiten dutela salatu zuen. 

Hizkuntzen eta bioaniztasunaren galera lotuta daudela diozu. Zeintzuk dira teoria horren oinarriak? 
Korrelazio harremana dago bien artean. Leku batean animalia edo landare ugari badaude, ziurrenik hizkuntza asko ere egongo dira; gutxi badaude, aldiz, ziurrenik hizkuntza gutxi egongo dira. Zergatik? Leku batean espezie biologiko ugari badaude, giza talde batek leku horretan eskuratuko ditu bizitzeko behar dituen janari eta babeslekua. Giza taldeak leku gutxiago beharko du taldean bizitzeko. Beraz, eremu berean hizkuntza ezberdinak dituzten hainbat giza talde aurki daitezke, guztiek beharrezko janari eta babesa leku txikian lor ditzaketelako. 

Lotuta egoteaz gain, batak bestean eragiten duela ere esan duzu. 
Bioaniztasun ugari dagoen lekuetan aniztasun horrek taldeei garapen iraunkorra eutsiz eta errespetatuz bizitzea ahalbidetzen die. Animalia eta landare guztiei esanahia ematen diete eta aldi berean beren arteko harremanei buruz ikasten dute. Badakite landare edo animalia baten desagerpenak besteengan eragingo duela. Ekosistemak mantentzeko arauak hizkuntza txiki horietan barneratuta daude, ekosistema nola mantendu lexikalizatu egin dute. 

Adibiderik aipatuko al zenuke?Finlandiako biologoek aurkikuntza handia egin zuten duela bi edo hiru urte: ikusi zuten izokinak gai zirela beren kumeak erreka txikietan barrena eramateko. Hori oso garrantzitsua da izokinen haztegientzat. Lagun sami batek esan zidan, ordea, samiek duela zenbait mende bazekitela eta biologoek aztertu zituzten errekek samieraz zituzten izenek, hori adierazten zutela. 

Gizartean badago bioaniztasunaren galerari buruzko kontzientzia. Ez dirudi, ordea, hizkuntzen galerari buruzko halako kontzientziarik dagoenik. Hala al da? Zergatik? 
Kontzientzia pixka bat badago. Nazio Batuen Erakundearen ingurumen programa (UNEP) hasi da hizkuntzen eta bioaniztasunaren arteko harremanari buruz interesatzen eta hizkuntzen aniztasunaren garrantziaz jabetzen. Kontzientzia ugaritzen ari da, baina kontzientzia ez da nahikoa. Guztiok dakigu ez dela ona torturatzea eta haurrak gosez hiltzea. Horiek, ordea, egunero gertatzen dira. Botere harremanen kontua da, ez ezagutza kontua bakarrik. Ezagutzak lagun dezake, baina gizakiok hain gara ergelak, ingurumena izugarri hondatuko dugula zerbait egin aurretik. 

Zein da hizkuntzen desagertze erritmoa? 

Hizkuntzen %90-95 desagertuko dira datozen ehun urteetan. Posible al da etorkinak hezkuntza sisteman integratzean beren giza hizkuntz eskubideak errespetatzea? 

Bai. Norbait integratu nahi baduzu, bere giza hizkuntz eskubideak errespetatu behar dira. Hori da beren elkartasuna lortzeko bide bakarra. Etorkinen giza hizkuntz eskubideak urratuz gero, askoz ere zailagoa da beren aldetik euskararekiko elkartasuna lortzea. Euskaldunok asko dakizue hezkuntzako hizkuntz genozidioari buruz, Francoren diktadura garaian eta beste hainbat urtetan jasan duzuelako. Zuek beste inork baino hobeto ulertu behar duzue etorkinen ama-hizkuntza errespetatzearen garrantzia. Euskal Herrian etorkinen eskolaratzea nola antolatuta dagoen ikusi dut gaur eta harritu egin nahiz ez dudalako ezer entzun etorkinen ama-hizkuntzaren irakaskuntzari buruz. Probokatzaile jarrita, galdetuko nuke: ez al zarete ari egiten etorkinei eta beren hizkuntzei zuei egin zizueten gauza bera? 

Gutxiengoen giza hizkuntz eskubideak bermatuz gero, gatazkak saihestuko genituzke. 

